
MINUTI

Il-Minuti tal-Laqgħa Nru. 73 li saret fis-7 ta’ Ottubru 2015, ġew konfermati.

KORRISPONDENZA

THE CHAIRMAN (Onor. Jason Azzopardi):  Kemm infakkar lill-Kumitat li fil-11 ta’ Ottubru irċevejt email mingħand l-Onor. Claudio Grech b’risposta għal dak li kien ġie ppubblikat fil-gazzetta Maltatoday ta’ dakinhar stess. Kopja ta’ din l-email ġiet diġà ċċirkolata lill-Membri tal-Kumitat.

RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)


THE CHAIRMAN:  Nitlob lis-Sur Emanuel Delia, ix-xhud li għandna llum u li ġie msejjaħ min-naħa tal-Gvern, sabiex jersaq lejn il-Mejda.  

Is-Sur Emanuel Delia ħa postu madwar il-Mejda.

THE CHAIRMAN:  Sur Delia, ninfurmak li l-proċeduri huma streamed live u li inti, bħala xhud, għandek dritt li ma tweġibx għal domandi li jistgħu jinkriminawk, eċċ.  Dawn huwa standard għal kull xhud.  Issa se tingħata l-ġurament.

IS-SUR EMANUEL DELIA:  Jien, Emanuel Delia, naħlef li ngħid is-sewwa, is-sewwa kollu, u xejn ħlief is-sewwa.  Hekk Alla jgħinni.

THE CHAIRMAN:  Qed nara xi inkartament f’idejk.  Tixtieq tagħmel xi statement?

IS-SUR EMANUEL DELIA:  Iva, Sur President, nixtieq nagħmel stqarrija.

THE CHAIRMAN:  Jekk il-Membri jaqblu nimxu l-istess kif għamilna ma’ ħaddieħor, jiġifieri jsiru l-kopji tal-istqarrija ħalli kulħadd ikun jista’ jsegwi.  Se nissospendi l-Kumitat għal ftit minuti sakemm isiru l-kopji.
 
Fid-9:14a.m. il-laqgħa ġiet sospiża għal ftit minuti sakemm saru l-kopji tal-istqarrija.

THE CHAIRMAN:  Sur Delia, qabel tibda ninforma lill-Kumitat li hawn talba mill-media sabiex jittieħdu xi ritratti u filmati tal-ewwel ftit minuti tax-xhud.  Il-permess qed jingħata u bħas-soltu nitlob lill-membri tal-media preżenti sabiex jużaw id-diskrezzjoni u ma jtellfux lix-xhud.  

Is-Sur Delia.

IS-SUR EMANUEL DELIA:  Grazzi, Sur President.  Jien segwejt bħal kulħadd il-proċeduri ta’ dan il-Kumitat f’dan il-każ u minn dak li smajt inħoss li għandi nistqarr dan li ġej:

Jien ħdimt bħala uffiċjal fis-segretarjati privati ta' Eddie Fenech Adami u ta' Austin Gatt bejn Lulju 1999 u Marzu 2013.  Bejn l-2008 u l-2013 kont Kap tas-Segretarjat tal-Ministru Austin Gatt, li għal xi żmien f’dan il-perjodu kellu r-responsabilità tal-Enemalta.

Fis-snin ta' qabel l-2008, meta Austin Gatt ukoll kellu r-responsabilità tal-Enemalta kont responsabbli mill-komunikazzjoni tal-Ministeru u għalhekk ma kellix irwol dirett fl-għamla tal-politika, iżda pjuttost fix-xandir ta' dik il-politika lill-istampa u lill-pubbliku.

F'ebda ħin, kemm meta kont naħdem bħala Koordinatur tal-Komunikazzjoni, u kemm meta kont Kap tas-Segretarjat – kemm qabel u kemm wara – qatt ma niftakar li kelli xi forma ta' diskussjoni mal-uffiċjali tal-Enemalta jew mal-fornituri tagħhom dwar minn min għandu jinxtara ż-żejt.

Fis-snin ta' qabel l-2008, il-Ministru tiegħi kien qed jippilota sforz biex il-każwalità li biha kien qabel jinxtara ż-żejt mill-Enemalta tispiċċa.  Qabel l-2003 id-deċiżjonijiet dwar ix-xiri taż-żejt kienu jidhru li jittieħdu minn persuna weħidha mingħajr ebda proċess jew proċedura xierqa.

Minflok iddaħħlu proċeduri aktar adegwati biex jiġi assigurat li d-deċiżjonijiet li jittieħdu dwar ix-xiri taż-żejt ikunu fl-aħjar interess tal-Korporazzjoni.  Dan I-aktar għax fuq kollox dakinhar il-Korporazzjoni kienet għal kollox proprjetà pubblika u l-amministrazzjoni tal-fondi tagħha kienet amministrazzjoni ta' fondi pubbliċi u t-telf li kienet tagħmel kien isofrih min iħallas it-taxxa.

Dan il-Kumitat sema' ħafna, minn xhieda qabli li kienu ferm eqreb ta' dawn l-inizjattivi, id-dettalji tal-iskop tat-tibdil u x'kien fil-fatt sar.  L-apprezzament tiegħi ta' dan it-tibdil hu limitat għax fil-parti l-kbira seħħ fiż-żmien meta r-rwol tiegħi kien limitatament ta' kommunikazzjoni.

Madankollu nista' nixhed li bħal f’kull inizjattiva oħra tal-Ministru Austin Gatt, numru ta' prinċipji fundamentali fil-mod kif il-Ministru ried dejjem lis-Segretarjat tiegħu jaħdem bihom, kienu wkoll japplikaw għal dawn l-inizjattivi fl-Enemalta.

Il-Ministru Austin Gatt dejjem għamilha ċara daqs il-kristall miegħi u ma' kull min ħadem miegħu li:
(a) Uffiċjali fis-Segretarjati tiegħu għandhom jevitaw li jieħdu sehem fil-proċessi ta' evalwazzjoni għal xiri pubbliku.  Ix-xiri taż-żejt ma kienx eċċezzjoni;
(b) Uffiċjali fis-Segretarjati tiegħu għandhom jevitaw li jkollhom diskussjonijiet ma' fornituri fi proċessi ta' xiri pubbliku dwar dawn il-proċessi.  Ix-xiri taż-żejt ma kienx eċċezzjoni; u
(c) Uffiċjali fis-Segretarjati tiegħu kellhom iżommu rwieħhom ‘il bogħod minn kull xamma ta' kunflitt ta' interess, aħseb u ara korruzzjoni.  Ix-xiri taż-żejt ma kienx eċċezzjoni.

Għalkemm dawn il-prinċipji jistgħu jinstemgħu ovvji, Ausin Gatt qatt ma straħ fuq l-ovvju u espliċitament ikkomunika dan it-twemmin mal-ingaġġ tiegħi u f’okkażjonijiet differenti mal-uffiċjali kollha li kienu jservuh fis-Segretarjati tiegħu.

Hu kien imexxi bl-eżempju.
Jien nixhed narah jew nisimgħu jiċħad talbiet għal appuntament minn nies li setgħu jidhru interessati li jiddiskutu xi materja ta' xiri pubbliku.  Nixhdu jsikket u jċanfar lil xi ħadd li ġie biex suppost jitkellem dwar xi ħaġa u deher ħa jaqbad id-diskors dwar forniment lis-settur pubbliku.

Dan m'iniex qed ngħidu partikolarment fuq ix-xiri taż-żejt għax fis-snin kollha li domt naħdem miegħu qatt ma niftakar nara xi talba minn xi ħadd biex jiddiskuti miegħu mingħand min għandu jinxtara ż-żejt.

Ftit dwari:

Ma nafx li qatt iltqajt ma' George Farrugia.  Ma nafux u ma okkorrilix li kont naf bih qabel issemma fil-pubbliku fil-kuntest ta' dak li suppost qed tinvestigaw.

Jien m'iniex, u qatt ma kont, residenti tal-Ewwel Distrett Elettorali u l-kontribut tiegħi għall-kampanji elettorali ta’ Austin Gatt dejjem kien fuq livell tekniku ta' strateġija jew komunikazzjoni.  Il-kuntatti tiegħi f'dik li kienet il-kostitwenza tiegħu huma minimi u ma kenux jinkludu lis-Sur Farrugia.

Qatt ma niftakar lil ħadd, la fl-Enemalta u lanqas barra minnha, jiddiskuti miegħi mingħand min għandu jinxtara ż-żejt tal-Enemalta.

Qatt ma kelli xi forma ta' interess personali dwar mingħand min għandu jinxtara ż-żejt tal-Enemalta.

Qatt ma niftakarni nistqarr xi forma ta' opinjoni dwar mingħand min għandu jinxtara ż-żejt.

Qatt ma niftakar li kelli opinjoni espressa ma' xi ħadd, jew miżmuma in pettore, dwar min għandu jforni ż-żejt lill-Enemalta.

Qatt ma kont f’pożizzjoni jew fittixt li nkun f’pożizzjoni li b'xi mod ninfluwenza lil xi ħadd jiddeċiedi b'xi mod jew ieħor dwar mingħand min għandu jinxtara ż-żejt; f’ ebda ħin li kont uffiċjal pubbliku, jew qabel jew wara.
Meta ngħid li qatt ma kelli xi interess personali, irrid infisser li qatt ma fittixt li ningħata, qatt xi darba ngħatajt, jew ġejt imwiegħed li ningħata, xi vantaġġ jew kumpens talli b'xi mod niddeċiedi jew inħajjar lil xi ħadd li jiddeċiedi favur jew kontra xi ħadd li offra, jew kien se joffri li jbiegħ xi ħaġa lill-Gvern jew lil xi entità tiegħu, inkluża l-Enemalta.

Fost kollox dan jinkludi li qatt ma naf b'xi ħadd li kellu x'jaqsam max-xiri jew bejgħ taż-żejt li qatt xi darba għamel xi kontribut jew tlabtu jagħmel xi kontribut għall-kampanja elettorali tiegħi meta kont kandidat tal-elezzjoni li għaddiet jew xi darba ta' xi ħaddieħor.

Jinkludi wkoll li qatt minn qabel, waqt, jew wara li kont uffiċjal pubbliku ma fittixt li nitqabbad impjegat, konsulent jew fornitur ta' xi ħadd – imħallas jew le – li kien b'xi mod involut jew interessat fix-xiri jew bejgħ taż-żejt lill-Enemalta.

Nistqarr li ma niftakarx li qatt rajt jew smajt lil xi ħadd jiddiskuti t-tema dwar mingħand min  għandu jinxtara ż-żejt.  Li xhedt hu t-tennija frekwenti tal-prinċipju li d-deċiżjonijiet kummerċjali jew ta' xiri pubbliku m'għandhomx jittieħdu minn politiċi jew uffiċjali fis-segretarjati tagħhom u politiċi jew uffiċjali fis-segretarjati tagħhom għandhom joqogħdu ‘l bogħod minn fejn jittieħdu dawn id-deċiżjonijiet.

Ma nafx b'xi istanza fejn dan il-prinċipju ma kienx segwit mill-Ministru Austin Gatt, minni, jew minn uffiċjali oħra li kienu jaħdmu għalih.  Grazzi.

THE CHAIRMAN:  Grazzi ħafna, Sur Delia.  Il-Ministru Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Grazzi, Sur Delia.  Għall-kompletezza, inkun korrett jekk ngħid li apparti ma’ Dr. Fenech Adami u Dr. Gatt, inti kont taħdem ukoll ma’ Dr. Psaila Savona?

IS-SUR EMANUEL DELIA:  Meta kont student fl-Università kont naħdem bħala Public Relations Officer part-time ma’ Dr. Joe Psaila Savona.  Dan kien bejn l-1994 u l-1996.  

ONOR. OWEN BONNICI:  Wara dħalt fis-Segretarjat ta’ Dr. Fenech Adami, imbagħad ma’ Dr. Gatt.  Jiġifieri jekk għoddejt sewwa s-snin, b’kollox qed ngħidu li għamilt 14-il sena ma’ Dr. Gatt.

IS-SUR EMANUEL DELIA:  Dħalt fis-segretarjat ta’ Dr. Austin Gatt f’Ottubru 2000, u spiċċajt mal-elezzjoni li għaddiet, jiġifieri 13-il sena.

ONOR. OWEN BONNICI:  Inti hawnhekk għamilt dawn id-dikjarazzjonijiet fejn eżonerajt ruħek kważi kompletament minn dak li jikkonċerna deċiżjonijiet u proċessi.  Li rajt daqsxejn stramb huwa li fir-rapport tal-Awditur Ġenerali, inti kont ikkupjat f’żewġ emails li bagħat Dr. Gatt dwar il-hedging taż-żejt.  Qed nirriferi għal paġna 334 tar-rapport.  Tridni naqralek?  

IS-SUR EMANUEL DELIA:  Jekk jogħġbok, aħjar.

ONOR. OWEN BONNICI:  Ħalli ngħaddilek ukoll ir-rapport ħalli tkun tista’ tara ż-żewġ emails li qed nirriferi għalihom.  Sibthom?

IS-SUR EMANUEL DELIA:  Iva, sewwa.

ONOR. OWEN BONNICI:  Biex nagħti sommarju żgħir, waħda mill-emails hija mibgħuta mingħand Dr. Gatt fl-10 ta’ Novembru 2009 lill-Enġinier Alex Tranter, u ġew ikkupjati numru ta’ nies, fosthom inti.  Is-suġġett huwa hedging u Austin Gatt, lil Alex Tranter, qallu:

“Alex,

I think that the Risk Management Committee should keep in mind the following parameters:”.

Imbagħad hemm email oħra li ntbagħtet ftit sigħat wara fejn ġew ikkupjati l-istess nies, inkluż inti, u żdiedu magħhom Karl Camilleri u Antoine Galea, u hemm risposti bejn Dr. Gatt u Mr. Tranter.  L-Awditur Ġenerali, fuq dawn l-emails qed jgħid li m’għandux ikun hemm intervent ministerjali f’dan il-livell strateġiku.  Ladarba inti għedtilna li ma kont involut kważi xejn fil-proċessi, għalfejn Dr. Gatt ħass li kellu jikkupjak f’din l-email?

IS-SUR EMANUEL DELIA:  Onorevoli, għandek kopja tal-istqarrija tiegħi fejn fiha jien iddikjarajt bl-iktar mod ċar li qatt ma kont involut u qatt ma kelli nkun involut u ħadd ma kellu jkun involut, inkluż il-Ministru – u din l-email ma tibdel xejn minn dan – fid-deċiżjonijiet dwar mingħand min għandu jinxtara ż-żejt.  F’din l-email li qed nara fir-rapport tal-awditur u fi kwalunkwe email oħra li tista’ tiċita, ma jien qed nara xejn li jgħid li l-Ministru, jew xi ħadd mill-istaff tiegħu, jew jien, b’xi mod daħal fil-materja dwar mingħand min għandu jinxtara ż-żejt.  Din l-email ma titkellimx fuq hekk u ma tikkontradixxix l-istqarrija tiegħi.

ONOR. OWEN BONNICI:  Però ladarba l-Ministru Gatt qed jidħol fl-ispeċifiku – issa jekk kellux jidħol jew le huwa dibattitu li diġà sar – u kkupjak f’dik l-email, tista’ tgħidilna għalfejn għamel hekk?  Li kieku kkopja lil, pereżempju, iċ-Chief Financial Officer tal-Enemalta nifhimha, imma għalfejn għandu jikkopja lill-kap tas-segretarjat tiegħu?

IS-SUR EMANUEL DELIA:  Għax kont il-Kap tas-Segretarjat tiegħu u kont advisor tiegħu fuq diversi materji, inkluż din.  Fiż-żmien meta kont Kap tas-Segretarjat tiegħu, fuq materja ta’ policy li hu kien jidħol fihom, safejn naf jien, kien idaħħalni f’kollox.  Dan ma jikkontradixxix l-istqarrija espliċita tiegħi, li tgħid li qatt, safejn naf jien il-Ministru u ċertament jien, ma dħalna fil-merti ta’ mingħand min għandu jinxtara ż-żejt.

ONOR. OWEN BONNICI:  Inkun korrett jekk ngħid li kien hemm żmien fejn inti u l-Onor. Claudio Grech kontu taħdmu flimkien?

IS-SUR EMANUEL DELIA:  Iva.

ONOR. OWEN BONNICI:  Dan allura huwa l-perjodu fejn inti kont Communications Coordinator ta’ Dr. Gatt u hu allura kien Kap tas-Segretarjat, imbagħad kif spiċċa minn Kap tas-Segretarjat l-Onor. Grech, ħadt over inti t-tmexxija tas-Segretarjat.

IS-SUR EMANUEL DELIA:  Korrett.  Preċedentament għal dan, meta huwa kien Segretarju Privat tal-Ministru Austin Gatt, jien kont Policy Coordinator.  Dan kien qabel il-Ministru Austin Gatt ingħata d-dekasteru tal-Enemalta.

ONOR. OWEN BONNICI:  Jiġifieri qed ngħidu li mal-Onor. Grech kien hemm a working relationship, mhux twila daqs kemm kienet ma’ Dr. Gatt, però li kienet ta’ madwar sitta jew seba’ snin.

IS-SUR EMANUEL DELIA:  Korrett.

ONOR. OWEN BONNICI:  Inti qed tgħidli li Dr. Gatt kien prattikament jinkludik f’kollox; meta kont Kap tas-Segretarjat ma kontx tieħu ħsieb biss l-amministrazzjoni tal-uffiċċju, imma anke kont Policy Advisor u tgħinu fil-policy u kien jinkludik anke f’dawn it-tip ta’ korrispondenzi.  Ħalli nitkellmu ftit dwar il-mod kif kien isir ix-xogħol fejn jidħlu proposti għall-privatizzazzjoni ta’ partijiet mill-Enemalta.  Jekk il-Gvern kien jiddeċiedi li jipprivatizza parti mill-Enemalta, qed ngħid għall-LPG, f’dak il-każ x’kien jiġri?

IS-SUR EMANUEL DELIA:  Qed tistaqsini x’kien l-involviment tiegħi jew x’kien il-proċess?

ONOR. OWEN BONNICI:  Jien qed ngħid li ladarba tkun ittieħdet id-deċiżjoni li jiġi privatizzat l-LPG, minn hemm ‘l hemm, jekk kien hemm xi ħadd interessat ġenwinament u jkun jixtieq ikun jaf iktar informazzjoni forsi jitfa’ bid, x’kien jagħmel?

IS-SUR EMANUEL DELIA:  Hemm diversi stadji ta’ dan.  Hemm l-istadju li fih il-Gvern ħa d-deċiżjoni, hemm l-istadju li fih il-Gvern ħabbar id-deċiżjoni, hemm l-istadju li fih il-Gvern stieden lin-nies li jipparteċipaw fil-proċess biex jagħmlu s-sottomissjonijiet tagħhom, hemm l-istadju li fih dawk is-sottomissjonijiet qed ikunu evalwati, hemm l-istadju li fih tittieħed id-deċiżjoni u titħabbar, hemm l-istadju li fih ikun hemm negozjati mal-parti magħżula – qed nitkellem fuq privatizzazzjoni b’mod ġenerali – u hemm ukoll l-istadju meta dawk in-negozjati jkunu konklużi imbagħad titħabbar il-konklużjoni tagħhom u tiġi eżegwita t-tranżazzjoni.  L-involviment ta’ uffiċċju politiku huwa differenti f’dawn l-istadji differenti.  Qabel dawn l-istadji ċertament hemm l-istadju li fiha ssir il-konsiderazzjoni dwar għandux isir u ssir evalwazzjoni u rakkmandazzjoni lill-Kabinett, essenzjalment lill-Gvern, dwar jekk għandhiex tittieħed din id-deċiżjoni.  F’dan l-ewwel stadju li qed insemmi, jiġifieri meta qed issir evalwazzjoni dwar jekk għandhiex issir privatizzazzjoni, l-involviment ta’ uffiċċju politiku tal-ministeru responsabbli mill-privatizzazzjonijiet u sa ċertu punt tal-ministeru li huwa l-line ministry responsabbli mill-entità li qed tiġi privatizzata, huwa pjottost intensiv.  Hija deċiżjoni politika u allura l-advisers politiċi huma parti midħla sew ta’ dik id-diskussjoni.  Din mhijiex diskussjoni li għandha x’taqsam jew li ddaħħal b’xi mod lil min għandha tinbigħ, ma’ min għandha tiġi privatizzata, imma hija diskussjoni dwar għandhiex tiġi privatizzata u x’inhu dak li għandu jkun imfittex.  Jiġifieri iktar milli l-identità tal-proprjetarju, tiffoka fuq il-karatteristiċi tiegħu biex dan ikun ta’ vantaġġ għall-interess pubbliku.  U hemmhekk ċertament hemm l-involviment.  Fil-ħin li tkun qed issir evalwazzjoni tas-sottomissjonijiet, kif spjegajt fl-istqarrija tiegħi, l-istil kien li persuni li għandhom identità politika għandhom kemm jista’ jkun joqogħdu ‘l bogħod minn dawk il-proċessi u ċertament milli jidhru, jew li jistgħu jagħtu l-impressjoni li jippreferu, jew għandhom preferenza, dwar min għandu jkun magħżul.  Jien ma pparteċipajtx f’evalwazzjonijiet ta’ ażjendi li kienu nvoluti fi privatizzazzjonijiet; la ta’ partijiet tal-Enemalta u lanqas ta’ organizzazzjonijiet oħra, anke fi proċessi politiċi li kont involut intimament magħhom.  Pereżempju dwar it-trasport pubbliku jien kont involut intimament fil-proċess politiku kollu, però kont assolutament eskluż mill-evalwazzjoni u mill-għażla tal-identità tal-fornitur, u eskludejt lili nnifsi nirrifletti din il-filosofija li ddeskrevejt fl-istqarrija tiegħi.

ONOR. OWEN BONNICI:  Allura t-talbiet għal-laqgħat bejn George Farrugia u l-Onor. Claudio Grech, li huma dokumentati u li dehru fil-ġurnali, kif tispjegahom?

IS-SUR EMANUEL DELIA:  Kif għedtlek, jekk fhimt sew dak li kien irrappurtat, qed nitkellmu fuq korrispondenza li m’iniex copied fiha u li m’għandi l-ebda memorja tagħha.  Iż-żewġ persuni li qed issemmi huma xhieda għal dan il-Kumitat u naħseb li din hija diskussjoni li trid tagħmel magħhom.  Jien nista’ ngħid li m’għandi l-ebda memorja ta’ laqgħa ma’ George Farrugia u ma nafx li kont konxju mill-eżistenza sakemm smajt lil dan il-Kumitat jitkellem fuqu u ftit qabel fil-mezzi pubbliċi.  

ONOR. OWEN BONNICI:  Ladarba qed tgħidli li kontu tagħmlu distinzjoni bejn il-proċess politiku u l-proċess ta’ evalwazzjoni, u qed tgħid li dawn huma prinċipji li Dr. Gatt dejjem sostna fuqhom – li huma ovvji imma xorta ma trid tieħu xejn li huwa ovvju – kif tispjega li kien hemm din it-talba għal laqgħa?  Hija dokumentata, jiġifieri mhijiex kontestata, li kien hemm talba biex George Farrugia jiltaqa’ mal-Onor. Claudio Grech biex jiddiskutu l-privatizzazzjoni tal-LPG, u kif qed jgħid il-Ministru Zammit Lewis, kien hemm appuntament iffissat.  Jiġifieri kollox jindika li din il-laqgħa saret għax hemm data, hemm ċerta familjarità bejn il-persuni għax qed jgħidlu “welcome to the club” għax kien iżżewweġ u qed jgħidlu li ilu ma jarah.  Jiġifieri ovvju li ltaqgħu; it goes without saying.  Ladarba għamilt dan l-elenku ta’ prinċipji, kif tispjega li kien hemm din il-laqgħa bejn George Farrugia, li llum kulħadd jaf x’kien jagħmel, u l-Onor. Claudio Grech?

IS-SUR EMANUEL DELIA:  Kif spjegajtlek fit-tweġiba ta’ qabel, hemm stadji differenti ta’ proċess ta’ privatizzazzjoni, u m’iniex f’pożizzjoni li nispjega...  L-ewwel nett lanqas naf f’liema stadju ta’ dik il-privatizzazzjoni saret it-talba, u l-fatt li saret it-talba ma jfissirx li saret diskussjoni li tindika lil min għandha ssir il-privatizzazzjoni jew li xi ħadd ipprova jinfluwenza dan.  Dak li qed tistaqsini jew li qed timplika fil-mistoqsija tiegħek, ma naħsibx li jikkontradixxi l-istatements tiegħi, però jien ċertament nista’ nixhed għal dak li għamilt jien u għal dak li naf jien.  L-ewwel ikkwotajt email li fiha kont ikkupjat jien, però issa m’intix qed tikkwota email li kkupjat fiha jien, jiġifieri bħala xhud, jien xhud fjakk ħafna fuq din l-email għax ma kontx involut f’din il-korrispondenza.  Jekk dak kien żmien meta l-Onor. Claudio Grech kien il-Kap tas-Segretarjat, jien kont uffiċjal li essenzjalment kien isir jaf l-affarijiet ftit qabel kont issir tafhom inti meta taqrahom fil-gazzetta għax kont uffiċjal tal-komunikazzjoni.  Jiġifieri ma nistax nagħtik sfond iktar minn dak li taf int dwar id-dettalji ta’ dak l-iskambju u l-kuntest li fih sar.

ONOR. OWEN BONNICI:  Inti indikajt il-mod ta’ kif kontu taħdmu anke l-prinċipji li bihom kien jaħdem Dr. Gatt, u jien qed nistaqsik mhux bħala uffiċjal tal-kommunikazzjoni imma bħala bniedem li mexxa dan is-segretarjat u li ħdimt ma’ Dr. Gatt għal 13-il sena.  Dik it-tip ta’ laqgħa, jekk saret – u meta tara l-affarijiet jirriżulta li saret – hija konformi ma’ dawn il-prinċipji li elenkajt u li ndikajt?  Looking back, taħseb li dik il-laqgħa kellha ssir jew ma kellhiex issir?

IS-SUR EMANUEL DELIA:  Ma nafx iż-żmien li fiha ntalbet il-laqgħa u m’iniex infurmat f’liema stadju kien il-proċess tal-privatizzazzjoni – kif spjegajtlek, proċess ta’ privatizzazzjoni għandu stadji differenti – u  jekk saret – għax inti qed tgħid li saret –ma nafx f’liema stadju saret.  Ir-risposta għall-mistoqsija tiegħek tiddependi minn dak l-istadju, u għalhekk nirrikkmandalek li tagħmilha liż-żewġ partijiet fuq dak l-iskambju tal-emails li għandek, li huma xhieda f’dan il-Kumitat.  Jien m’iniex xhud ta’ dik il-laqgħa.

ONOR. OWEN BONNICI:  Qed nagħmilha lilek għax inti, bħala xhud,  tista’ tagħti ġudizzju ta’ xi ħadd li okkorriet f’kuntest ta’ xogħol li inti tafu intimament u taf ir-regoli li indikajt fl-istqarrija tiegħek.  Li qed nistaqsik jien hu jekk huwiex tajjeb li George Farrugia, li huwa trader magħruf – l-ewwel distrett jafu kulħadd; hawnhekk qal li kien anke jagħti donazzjonijiet għall-kampanja elettorali – iltaqa’ mal-Kap tas-Segretarjat tal-Ministru biex jiddiskuti l-privatizzazzjoni.  Naħseb li hija domanda sempliċi ħafna.

IS-SUR EMANUEL DELIA:  Bħala xhud, ir-responsabilità tiegħi hija li nixhed u mhux li niġġudika.  Huwa l-Kumitat li se jiġġudika fuq dak li jien u xhieda oħra qed jgħidulu.  B’dak kollu li jien infurmat u bil-mod kif kienu jsiru l-affarijiet fis-segretarjati ta’ Austin Gatt, fiż-żminijiet fejn xi ħadd qed jevalwa l-identità ta’ persuni li se jipparteċipaw fit-tranżazzjonijiet mal-Gvern, bħal privatizzazzjoni jew xiri pubbliku – kulma qed nagħmel huwa li nirrepeti dak li għedt fl-istatement – uffiċjali fis-segretarjati għandhom jevitaw li jkollhom dawk it-tip ta’ diskussjonijiet u għandhom jevitaw li jidhru li għandhom xi forma ta’ preferenza jew iridu jagħtu xi vantaġġ lil xi ħadd.  Il-kuntest speċifiku ta’ dak li qed tistaqsi inti jiddependi ħafna miż-żmien li fiha saret dik il-laqgħa, jiddependi ħafna minn dak li kien konxju minnu Claudio Grech fiż-żmien.  Lanqas kont xhud minn barra, aħseb u ara kemm jien xhud f’rasu ta’ x’kien jaf dak iż-żmien; dik hija xi ħaġa li trid tiddiskuti miegħu.

ONOR. OWEN BONNICI:  Biex immorru għall-punt, jien qed nitolbok tgħidli, inti li taf kif kien jaħdem is-segretarjat u ndikajt dawn il-prinċipji, jekk huwiex tajjeb li kien hawn dawn it-tip ta’ inkontri biex jiddiskutu l-privatizzazzjoni b’dik il-familjarità, fis-sens li jintqal kliem bħal “welcome to the club”, eċċ.  Huwa tajjeb jew le?

IS-SUR EMANUEL DELIA:  Onorevoli, jien nista’ nixhed dak li naf, u jien, dak li naf hu, li l-uffiċjali kollha, inkluż jien, tas-segretarjati ta’ Dr. Austin Gatt kellhom struzzjonijiet speċifiċi ħafna li għandhom jevitaw laqgħat ma’ nies fi żmien fejn ikunu qed isiru evalwazzjonijiet ta’ offerti li kienu jkunu għamlu lill-Gvern għal tranżazzjonijiet bħal privatizzazzjoni u ma naf bl-ebda istanza fejn din id-direzzjoni kienet miksura.  Jien fuq dak nista’ nwieġbek.  X’ma nafx ma nistax ngħidlek.  X’naħseb fuq dak li inti tgħidli hija ċirkostanza ipotetika jew mhijiex, ma nistax ngħidlek. Jien qed nixhed taħt ġurament, u la qed nixhed taħt ġurament, l-opinjoni tiegħi frankament hija beside the point.  Jien nista’ ngħidlek il-fatti li naf u nista’ ngħidlek il-fatt sempliċi ta’ xi struzzjonijiet kellna kollha kemm aħna.

ONOR. EDWARD ZAMMIT LEWIS (Ministru għat-Turiżmu):  Sur Delia, milli għedt s’issa u mid-dikjarazzjoni elaborata tiegħek, inti sirt taf b’George Farrugia – iffiguralek f’moħħok – fi Frar u Marzu 2013 meta dehret l-istorja fuq Malta Today.

IS-SUR EMANUEL DELIA:  Iva.

ONOR. EDWARD ZAMMIT LEWIS:  Qabel qatt ma kont rajtu?

IS-SUR EMANUEL DELIA:  Mhux konxjament.  Huwa possibbli li xi darba kien fi triq jew f’xi post fejn kont jien ukoll, però qatt ma kont konxju mill-eżistenza tiegħu.

ONOR. EDWARD ZAMMIT LEWIS:  Fil-Ministeru qatt ma rajtu?

IS-SUR EMANUEL DELIA:  Meta rajtu fil-mezzi tax-xandir ma kienx persuna li qatt għaraft li kont rajtu qabel.

ONOR. EDWARD ZAMMIT LEWIS:  Inti spjegajtilna ir-rwol tiegħek fis-segretarjat u kont pjuttost ċar fuq hekk.  Kont involut fil-kampanja elettorali tal-Ministru?  Jiġifieri meta tiġi elezzjoni, kont tkun involut fiha?

IS-SUR EMANUEL DELIA:  Kif stqarrejt fl-istatement tiegħi, iva, b’xi mod kont inkun involut.  Jekk trid id-dettall ngħidlek li waqt il-kampanja elettorali kien ikun hemm materjal pubbliċitarju, kif m’għandix dubju tifhem iktar minni inti, u peress li jien għandi ftit background fil-preparazzjoni ta’ pubbliċità, kont nassisti f’dak il-każ.  Kont nassisti wkoll ftit fuq livell strateġiku.  Qed ngħid “ftit” għax l-element strateġiku li kont inkun involut fih jien kien f’termini ta’ kontenut ta’ diskors, ta’ pożizzjoni tal-kandidat għax ma kellix familjarità fid-distrett elettorali u allura ma stajtx nagħti pariri utli fuq ma’ min għandu jkollu kuntatti diretti l-Ministru.

ONOR. EDWARD ZAMMIT LEWIS:  Jiġifieri fid-distrett, b’mod partikolari, fl-ewwel distrett, ma kontx tkun preżenti inti?

IS-SUR EMANUEL DELIA:  Kont inkun preżenti għax fiżikament kont naħdem fl-ewwel distrett.  L-ewwel distrett jinkludi l-Belt Valletta u ma nistax ngħid li ma kontx inkun preżenti!

ONOR. EDWARD ZAMMIT LEWIS:  Jien qed nirriferi għad-distrett fis-sens ta’ kostitwenza u fix-xogħol li jagħmel politiku fid-distrett tiegħu.

IS-SUR EMANUEL DELIA:  Jekk qed nitkellmu fuq house visits, laqgħat ma’ kostitwenti, eċċ; ngħidlek li ma kontx.  Però rrid inkun komplet f’dak li qed ngħid, fis-sens li ma nistax ngħid li qatt ħadd mill-Belt ma ġie jgħidli biex ngħid xi ħaġa lill-Ministru.  Jiġifieri din mhijiex xi ħaġa li qatt ma ġrat, imma ċertament li ma kontx uffiċjal delegat għal dik ir-responsabilità, u frankament, meta kont nagħmilha ma kontx bniedem li kont utli ħafna għall-Ministru għax mhijiex l-ispeċjalità tiegħi, kif fil-fatt sirt naf u tgħallimt.

ONOR. EDWARD ZAMMIT LEWIS:  Għax inti fil-fatt ħriġt għall-elezzjoni.

IS-SUR EMANUEL DELIA:  Iva, u kelli inqas suċċess minnek.

ONOR. EDWARD ZAMMIT LEWIS:  Jien l-ewwel darba ma tlajtx; trid tibqa’ tippersisti.

ONOR. OWEN BONNICI:  L-istess jien.  L-ewwel darba li jien ħriġt għall-elezzjoni kont ġibt 300 vot u kien sabni Joe Saliba l-qorti u qalli: Owen, kemm iġġib voti mhux sinjal ta’ kemm inti validu jew le, imma kemm inti popolari f’dak il-mument.

ONOR. EDWARD ZAMMIT LEWIS:  Sur Delia, f’paġna 2 tad-dikjarazzjoni tiegħek qed tgħid:

“L-apprezzament tiegħi ta' dan it-tibdil hu limitat għax fil-parti l-kbira seħħ fiż-żmien meta r-rwol tiegħi kien limitatament ta' kommunikazzjoni.”.
Fuq domanda li għamillek il-Ministru Bonnici inkwantu emails inti għedtlu li l-Ministru kien idaħħlek f’kollox.  L-irwol tiegħek kien biss ta’ komunikazzjoni, jew il-Ministru kien idaħħlek f’kollox?

IS-SUR EMANUEL DELIA:  Le, ir-rwol tiegħi kien inbidel meta ħadt il-pożizzjoni ta’ Kap tas-Segretarjat.

ONOR. EDWARD ZAMMIT LEWIS:  Meta kien dan, jekk jogħġbok?

IS-SUR EMANUEL DELIA:  Kien ftit wara l-elezzjoni tal-2008, jekk m’iniex sejjer żball madwar erba’ jew ħames xhur wara.  M’għandix amment preċiż tad-data, però f’xi żmien fl-2008.

ONOR. EDWARD ZAMMIT LEWIS:  U domt sal-2013?

IS-SUR EMANUEL DELIA:  Iva, domt sa lejliet l-elezzjoni.

ONOR. EDWARD ZAMMIT LEWIS:  Meta rajt din l-aħbar fuq il-gazzetta Malta Today, bħala Kap tas-Segretarjat, x’kienet ir-reazzjoni tiegħek?

IS-SUR EMANUEL DELIA:  Irrid niffriska ftit il-memorja, però ċertament ma kenitx xi ħaġa ta’ pjaċir.  Fi żmien ta’ kampanja elettorali l-kelma “sorpriż” diffiċli li tużaha għax huwa żmien fejn l-aħbarijiet ikunu qed jinbidlu kuljum.  Kienet sorpriża ċertament għax ma kont naf b’xejn minn dak li tħabbar qabel tħabbar.  Jiġifieri kont sorpriż f’dak is-sens.  Veru li kelli t-titlu ta’ kap tas-segretarjat sa dakinhar tal-elezzjoni, però jkolli ngħid ukoll li d-dynamics ta’ uffiċċju ta’ ministeru – u nippreżumi li jkollok esperjenza tagħha – viċin kampanja elettorali jinbidlu ftit, speċjalment meta l-kap tas-segretarjat ikun ukoll kandidat għal dik l-elezzjoni.  Għalkemm jien kont Kap tas-Segretarjat, fil-verità kont ftit spettatur iktar milli ħaġa oħra, ta’ dak li kien qed jiġri.  Biex inkun preċiż inżid ngħid li Dr. Austin Gatt f’dak iż-żmien talabni nerġa’ nikkonferma dak li kien talabni f’okkażjonijiet oħra, jiġifieri jekk qattx xi darba għamiltx xi ħaġa skorretta fiż-żmien li kont uffiċjal tiegħu għax kien qed jiġri li kien se jkun hemm dik l-istorja, mingħajr ma tani dettalji tagħha.  Jien weġibtu li assolutament ma kien hemm xejn u ma kien se jkun magħruf xejn li huwa veru li b’xi mod, minħabba l-aġir tiegħi, se jitfa’ dell ħażin fuqi, jew fuqu, jew fuq il-Gvern.  U safejn naf jien kien sodisfatt bir-risposta tiegħi.  Qed ngħid hekk għax qed tistaqsini x’kienet ir-reazzjoni tiegħi dak iż-żmien.  Nimmaġina li l-mistoqsija li jmiss hija dwar kif din involviet lili.

ONOR. EDWARD ZAMMIT LEWIS:  Jiġifieri inti kellimtu fil-limiti ta’ parametri li taf inti.

IS-SUR EMANUEL DELIA:  Hekk hu.  U dak li staqsieni; ma qallix biex ninvestiga xi ħaġa.

ONOR. EDWARD ZAMMIT LEWIS:  Bħala Kap tas-Segretarjat, ħadt xi azzjonijiet konkreti f’dan ir-rigward?

IS-SUR EMANUEL DELIA:  Perjodikament, bħala Kap tas-Segretarjat – mingħajr il-bżonn ta’ suspett jew ta’ xi raġuni partikolari li tipprovoka din it-tip ta’ azzjoni – kont nitlob lill-uffiċjali kollha li kienu jirrappurtaw lili jiddikjaraw li m’għandhom ebda kunflitt ta’ interess.  Dik kienet drawwa li kien bdiha l-preċedessur ta’ qabli; ġieli ffirmajt dawn id-dikjarazzjonijiet jien meta kont nirraporta lilu.  Kont nagħmel dan b’mod regolari, qisu darba fis-sena.

ONOR. EDWARD ZAMMIT LEWIS:  Kont twettaq dan bil-miktub?

IS-SUR EMANUEL DELIA:  Iva.

ONOR. EDWARD ZAMMIT LEWIS:  Kienu jiffirmaw confidentiality documents?  Qed tgħid li kienet dikjarazzjoni formali jew kien ir-rwol tal-kap tas-segretarjat li jivverifika verbalment mal-istaff?

IS-SUR EMANUEL DELIA:  Le, ma kontx investigatur, fis-sens li assolutament ma kellix ir-rwol, l-awtorità jew il-kompetenza li niċċekkja l-bank accounts tan-nies.  Kif tafu intom, anke fil-funzjoni li għandkom illum, hemm element ta’ fiduċja fin-nies li taħdem bihom.  Dawn in-nies li taħdem bihom teoratikament jistgħu jittraduk; jgħidulek li jagħmlu mod u jkunu qed jagħmlu mod ieħor.  Jiġifieri parti sew minn dak li kien jiġri, kien li ma tħallix is-suġġett injorat.  Naħseb li l-kema hija “eyeballing”, fis-sens li tħares f’għajnejn in-nies kollha li qed jaħdmu miegħek, mingħajr ebda raġuni, u tfakkarhom fil-valuri li ntrabtu bihom fl-ewwel ġurnata li daħlu jaħdmu.  Dan kien isir perjodikament.  Fil-kuntest ta’ meta ħarġet dik l-aħbar – m’iniex ċert jekk hux wara li ħarġet jew xi ġurnata qabel ħarġet u Dr. Austin Gatt kien jaf diġà li kienet se toħroġ; m’iniex ċert mid-dettall –  Dr. Gatt ikkomunika miegħi u qalli li kien hemm l-idea li xi ħadd mar tajjeb, fis-sens ta’ korruzzjoni, minħabba l-Enemalta, u talabni jekk nistax  ngħidlu jekk dak kienx jgħodd għalija.  Jien għedtlu li ma kienx jgħodd għalija u jien ma kont naf b’xejn fuqi, jew fuq ħaddieħor, f’dak is-sens.  U naħseb li hu kien sodisfatt b’dan.

ONOR. EDWARD ZAMMIT LEWIS:  L-involviment u l-azzjonijiet konkreti tiegħek waqfu hemm?

IS-SUR EMANUEL DELIA:  Iva.

ONOR. EDWARD ZAMMIT LEWIS:  Biex inkun iktar ċar minn hekk: kien hemm xi inkontri ma’ George Farrugia jew ma xi nies fil-familja Farrugia li inti assistejt għalihom jew għamilthom inti?

IS-SUR EMANUEL DELIA:  Le, u lanqas li naf bihom li għamilhom ħaddieħor, jew li xi ħadd issuġġerixxa li għandhom isiru, jew li kien hemm diskussjoni komtemplata li għandhom isiru.  Assolutament le.  

ONOR. EDWARD ZAMMIT LEWIS:  Fuq il-kwestjoni tad-dikjarazzjoni ta’ kunfidenzjalità, ma nistax niddistingwi jekk kenitx issir verbali jew bħala dokument bil-miktub.  Jista’ jkun li ma fhimtekx jien.

IS-SUR EMANUEL DELIA:  Ġieli saru verbali u ġieli anke bil-miktub.

ONOR. OWEN BONNICI:  Sur Delia, jiġifieri inti qed tgħid li qabel dehret l-istorja fil- Malta Today Dr. Austin Gatt kien jaf li kienet ħierġa dik l-istorja?

IS-SUR EMANUEL DELIA:  Kif għedtlek, m’iniex kompletament ċert mis-sekwenza tal-avvenimenti, però għandi memorja li kienet sorpriża meta l-Ministru kkomunikali f’dan is-sens.  Jiġifieri jista’ jkun li kien ftit sigħat qabel the story broke.  Il-Ministru Austin Gatt dak iż-żmien – mhux bħali – kien intimament involut fil-kampanja elettorali tal-Partit Nazzjonalista għall-elezzjoni, u huwa possibbli, għalkemm jien ma kontx hemm, li kellhom antiċipu ta’ ftit sigħat ta’ dak li kien se jitħabbar.  Li qed ngħid hu li fiż-żmien li fih the story broke, il-Ministru staqsieni u kkonfrontani f’dan is-sens –  għandi nifhem li għamel l-istess ma’ uffiċjali oħrajn, però miegħi ċertament għamilha, u jien weġibtu – però m’iniex kompletament ċert, u ma nistax inkun ċert għax qed nitkellem fuq tliet snin ilu, dwar kif kienet is-sekwenza tal-affarijiet.

ONOR. OWEN BONNICI:  Jiġifieri ċempillek u qallek...

IS-SUR EMANUEL DELIA:  Fil-fatt bagħatli SMS fejn qalli: qed jingħad “dan”, x’għandek xi tgħid inti?

ONOR. OWEN BONNICI:  U kienet sorpriża għalik għax int ma kellekx idea li se toħroġ l-istorja.

IS-SUR EMANUEL DELIA:  Il-kelma sorpiża mhijiex adattata.

ONOR. OWEN BONNICI:  Fis-sens li għalhekk għandek din il-memorja li qabel ħarġet l-istorja.

IS-SUR EMANUEL DELIA:  Għalhekk huwa possibbli.  Dr. Gatt mhuwiex bniedem li jdur mal-lewża; jekk għandu xi ħaġa li jrid jistaqsik jew jgħidlek, mhux se joqgħod jinkwieta fuq kif se teħodha int, imma se jistaqsik u se jgħidlek: isma’ hawn “dan” id-diskors, mhux fuqek partikolari, li xi ħadd mar tajjeb minħabba l-Enemalta, inti x’għandek xi twieġeb?  Ir-risposta tiegħi kienet – u niftakar bejn wieħed u ieħor x’kont għedtlu – li jien m’għandix bank account b’surplus pożittiv, la f’Malta u lanqas fl-ebda parti tad-dinja, jiġifieri żgur li jien ma stajtx mort tajjeb.  Hu qalli li kien sodisfatt.  Dak kien l-iskambju.  Jekk kienx dakinhar li ħarġet l-istorja jew lejliet, mhuwiex ċar f’moħħi, però dan l-iskambju niftakru.

ONOR. OWEN BONNICI:  Din l-istorja ħarġet f’gazzetta tal-Ħadd filgħodu.  Hux hekk?

IS-SUR EMANUEL DELIA:  Seta’ kien lejliet filgħaxija.

ONOR. OWEN BONNICI:  Però jkollok titfa’ fil-miżinn tgħid li iktar kienet lejliet li ħarġet jew qabel, milli dakinhar li ħarġet.

IS-SUR EMANUEL DELIA:  Onorevoli, weġibtek minn dak li niftakar, jiġifieri mhijiex kwestjoni ta’ miżinn.

ONOR. OWEN BONNICI:  Ċert.

IS-SUR EMANUEL DELIA:  Jien qed ngħidlek li din hija xi ħaġa li tiftakarha għax ma tantx kien hemm minn dawn l-affarijiet, u allura la niftakarha, qed nixhidha.  

ONOR. OWEN BONNICI:  L-istorja ħarġet il-Ħadd, u għandi nifhem li t-Tnejn mortu għax-xogħol.

IS-SUR EMANUEL DELIA:  Dak iż-żmien anke l-Ħadd konna naħdmu.

ONOR. OWEN BONNICI:  Jiġifieri meta ħarġet l-istorja kontu xogħol ukoll?

IS-SUR EMANUEL DELIA:  Onorevoli, konna qegħdin f’kampanja elettorali.  Jekk tistaqsini jekk kontx fuq id-desk tiegħi fl-uffiċċju ma nafx ngħidlek, però mhux l-ewwel darba li bħalek, il-Ħadd kont l-uffiċċju fuq id-desk.  Naturalment ix-xogħol baqa’ għaddej.

ONOR. OWEN BONNICI:  Din mhijiex xi storja li teħodha leġġerment għax tolqot il-Ministeru tiegħek u kontu f’kampanja elettorali, u allura għandi nifhem li tiftakar iċ-ċirkostanzi madwarha.  Meta ħarġet l-istorja inti fejn kont?  Kont ix-xogħol?  Kont waqt laqgħa?

IS-SUR EMANUEL DELIA:  Qed nitkellmu fuq ftit ġranet qabel l-elezzjoni fejn il-focus prinċipali tiegħi dak iż-żmien kien il-kampanja elettorali tiegħi.  Għandi nifhem li l-focus personali tiegħek ukoll kien fuq il-kampanja elettorali tiegħek.  Jien li nista’ ngħidlek hu li l-mod kif konna organizzati aħna kien li l-kandidati kellhom funzjoni, u l-partit kellu funzjoni oħra.  Dr. Gatt, li ma kienx kandidat għall-elezzjoni ġenerali, safejn niftakar jien, kien intimament involut fil-kampanja elettorali tal-Partit; bl-ebda mod ma kien involut fil-kampanja elettorali tiegħi.  Jien kont involut fil-kampanja tiegħi u l-focus tiegħi kien hemmhekk.  U wara din l-istorja l-focus tiegħi ma nbidilx.  Li naf ngħidlek ukoll hu li bħalma rajt inti, Dr. Gatt għamel lilu nnifsu totalment disponnibbli pubblikament f’dak il-proċess, jiġifieri ma qagħadx jgħid li hu mhux kandidat u mhux se nitkellem, eċċ.  Safejn naf jien kien hemm ukoll konferenza tal-aħbarijiet.  F’dak il-kuntest u f’dak l-inċident, minħabba ż-żmien partikolari li kien, għax viċin ħafna tal-elezzjoni, ma fittixx daqskemm probabbilment kien ifittex fil-ħames snin ta’ qabel, l-involviment tiegħi għax jien kont ippreokuppat x’imkien ieħor.

ONOR. OWEN BONNICI:  Jien għandi l-impressjoni li qisu kif tħabbret l-elezzjoni, kulħadd mar biex jiffoka fuq il-kampanja tiegħu.  

IS-SUR EMANUEL DELIA:  Mhux kulħadd.  Jien kont kandidat għall-elezzjoni.

ONOR. OWEN BONNICI:  Inti ffukajt fuq ix-xogħol tad-distrett tiegħek, l-Onor. Grech...

IS-SUR EMANUEL DELIA:  L-Onor. Claudio Grech ma kienx uffiċjal tas-segretarjat; kien ilu li spiċċa mis-segretarjat snin twal.

ONOR. OWEN BONNICI:  Imma meta staqsejtu, huwa qal li baqa’ konsulent tal-Ministru Gatt.  

IS-SUR EMANUEL DELIA:  Imma konsulent tal-Ministru u uffiċjal tas-segretarjat huma materji differenti.  Uffiċjal fis-segretarjat huwa full-time, mentri konsulent għandu relazzjoni diretta mal-Ministru.  X’kien qed jagħmel hu ma nafx ngħidlek.

ONOR. OWEN BONNICI:  Hawnhekk huwa xehed u qal li kien konsulent, u biex ngħid kollox qal li kien bla ħlas.

IS-SUR EMANUEL DELIA:  Kont naf li huwa konsulent.

ONOR. OWEN BONNICI:   Il-Kap tas-Segretarjat tiegħi taf x’jagħmlu l-konsulenti.

IS-SUR EMANUEL DELIA:  Ma kontx naf x’qed jagħmel meta tħabbret l-elezzjoni ġenerali għax inti fuq dak il-perjodu qed tistaqsini.  Ma kontx insegwi l-movimenti tal-konsulenti imma kont naf x’jagħmlu, u kont nara lill-Onor. Grech  regolarment u kont naf fuq xiex kien qed jagħti l-pariri lill-Ministru – dak iż-żmien l-ispeċjalizzazzjoni tiegħu kienet fl-area tat-teknoloġija – però, bħalek u bħal nies oħra madwar din il-Mejda li l-kampanja elettorali tagħhom irnexxiet, kif tħabbret il-kampanja elettorali kellhom x’jagħmlu.  Ma narax għalfejn l-Onor. Grech kellu jkun differenti.

ONOR. OWEN BONNICI:  Fil-Malta Today kien hemm akkuża serjissima, fis-sens li ntqal li meta tħabbret l-istorja kien hemm nukleu ta’ nies mis-segretarjat ta’ Dr. Gatt li kellmu lill-familja Farrugia biex jipperswaduhom joħorġu stqarrija li Dr. Austin Gatt ma għandu x’jaqsam ma’ xejn.  Fil-Malta Today jissemma ċertu wieħed Ray, li kien jaħdem fis-segretarjat u li jien ma nafx min hu, u l-Onor. Claudio Grech, marru jitlaqgħu mal-familjari biex jikkonviċuhom joħorġu stqarrija biex jeżoneraw lil Dr. Austin Gatt mill-istorja kollha.  Dan x’inqtal fil-Malta Today, jiġifieri qed nistrieh mhux fuq xi ħaġa li naf jien, imma fuq xi ħaġa li ħarġet fil-gazzetti.  X’għandek xi tgħid fuq dan?

IS-SUR EMANUEL DELIA:  Ma niftakar lil ħadd bl-isem Ray, l-Onor. Claudio Grech ma kienx parti mis-segretarjat u kien ilu xi erba’ snin li ma kienx parti mis-segretarjat, u ma naf b’ħadd li għamel din il-laqgħa.  Jien ma kontx parteċipi meta forsi setgħet kienet ikkunsidrata għandhiex issir jew le din il-laqgħa, m’għandix idea li saret laqgħa bħal din, jew li kienet inizjattiva ta’ parti mis-segretarjat.  Jekk kien hekk, jien assolutament ma nafx biha.

ONOR. OWEN BONNICI:  Bħala Kap tas-Segretarjat tal-Ministru, għamlu kuntatt miegħek il-familja Farrugia wara li faqqgħet l-istorja?

IS-SUR EMANUEL DELIA:  Le, u lanqas jien magħhom.

ONOR. OWEN BONNICI:  Għalfejn ħassew li għandhom jagħmlu kuntatt ma’ xi ħaddieħor u mhux miegħek?

IS-SUR EMANUEL DELIA:  Ma nafx li għamlu kuntatt ma’ xi ħaddieħor.

ONOR. OWEN BONNICI:  Issa nivverifika u nagħtik l-isem.  Wara li tħabbret l-istorja, inti lqtajt mal-Onor. Claudio Grech?

IS-SUR EMANUEL DELIA:  Iva, ħafna drabi.

ONOR. OWEN BONNICI:  Wara li tħabbret l-istorja, qed ninkludu anke dalgħodu jekk hemm bżonn.

IS-SUR EMANUEL DELIA:  Dalgħodu ma lqtajtx miegħu, imma ġieli lqtajt miegħu minn dakinhar ‘il hawn.

ONOR. OWEN BONNICI:  Biex inkun preċiż, minn wara li faqqgħet l-istorja sal-elezzjoni ġenerali, saru laqgħat mal-Onor. Grech?

IS-SUR EMANUEL DELIA:  Konna f’kampanja elettorali u konna żewġ kandidati, jiġifieri konna f’attivitajiet tal-Partit Nazzjonalista fejn kien hemm involuti l-kandidati kollha; bħalma ltqajt mal-Onor. Fenech Adami u l-Onor. Azzopardi ltqajt ukoll mal-Onor. Grech.

ONOR. OWEN BONNICI:  Fejn jidħol laqgħat bħala parti mill-Partit huwa evidenti li tiltaqgħu, però fejn tidħol din l-istorja, iltqajtu biex b’xi mod tagħmlu damage limitation excercise jew biex b’xi mod taraw kif tiddefendu lil Dr. Gatt f’dak il-perjodu delikat?

IS-SUR EMANUEL DELIA:  Le, ma ltqajniex biex niddiskutu l-każ jew biex nagħmlu damage limitation.  Frankament, jekk nista’ nżid, naħseb li l-kors tal-proċess kollu, li tħalli l-istituzzjonijiet, bħal dan il-Kumitat, jagħmlu xogħolhom huwa l-mod kif tindirizza ċirkostanzi bħal dawn, mhux li tipprova tintervjeni fihom.  Ir-risposta għall-mistoqsija tiegħek hija, le assolutament ma kien hemm ebda forma ta’ din it-tip ta’ laqgħa, la mal-Onor. Claudio Grech u lanqas ma’ xi ħadd ieħor, fejn poġġejna bil-qiegħda biex, qisek qed tissuġerixxi xi conspiracy, sabiex nostakolaw il-ġustizzja.

ONOR. OWEN BONNICI:  Le, m’iniex qed ngħid hekk.

IS-SUR EMANUEL DELIA:  Tajjeb.  Importanti li nkunu ċari.

ONOR. OWEN BONNICI:  Kieku għandi l-provi ngħidha.  Li qed ngħid jien hu li l-Onor. Grech tela’ mill-istess distrett li kien jikkontesta Dr. Gatt u allura huwa evidenti li kien fl-interess kemm ta’ Dr. Gatt kif ukoll tal-Onor. Grech li jsir a political damage limitation exercise.  Dak li qed ngħid jien.  Jekk jien għandi ministru li qiegħed f’nofs kampanja elettorali u qed jiġi attakkat, u jien ħriġt minfloku fid-distrett – il-kelma “minfloku” hija ġeneruża – it-tnejn ikollna interess li jsir a political damage limitation exercise.  Dak li qed ngħid, m’iniex qed ngħid li xi ħadd ostakla l-ġustizzja.  Kieku għandi l-provi ngħidha, imma m’iniex qed ngħid hekk.  Li qed ngħid hu li fil-Malta Today kien hemm l-allegazzjoni, li għalija hija pjuttost serja, li meta ħarġet l-istorja, l-Onor. Grech u uffiċjal ieħor tas-segretarjat iltaqgħu mal-familja Farrugia biex jikkonvinċuhom joħorġu stqarrija li tgħid li Dr. Gatt m’għandu x’jaqsam ma’ xejn.

IS-SUR EMANUEL DELIA:  Naħseb li din hija diskussjoni li jrid ikollok max-xhieda ta’ dak li suppost qed tgħid li ġara.  Jien m’iniex xhud tagħha u m’iniex konxju minnha.

ONOR. OWEN BONNICI:  Qed nistaqsi lilek għax inti kont Kap tas-Segretarjat.

IS-SUR EMANUEL DELIA:  Qed nifhem għalfejn qed tistaqsini.

ONOR. OWEN BONNICI:  Jien insibha diffiċli li kap ta’ segretarjat, jekk saret din it-tip ta’ laqgħa biex isir a political damage limitation exercise, ma jkunx imqar b’xi mod infurmat, fis-sens li dak li jkun jgħidlek li se jmur jiltaqa’ mal-familja imbagħad jgħidlek kif baqgħu.  Imqar dik it-tip ta’ informazzjoni!

IS-SUR EMANUEL DELIA:  Kieku kellu jagħtini dik it-tip ta’ informazzjoni xi ħadd, kont ngħidlu – skużani għax mhux diskors parlamentari – “Alla qed iġennek?”.  Ma tarax!  Ċertament li kont niftakarha xi ħaġa bħal din u kont nagħmel minn kollox biex inwaqqafha.  Le, ma naf b’xejn f’dan is-sens, li kien hemm xi ħadd infurmani u qalli li kien se jkellem lill-familja Farrugia.  

ONOR. OWEN BONNICI:  Naqbel miegħek fuq din ir-risposta li tajt u għalhekk jien deherli li kien inkwetanti dak li qrajt fil-gazzetta.

IS-SUR EMANUEL DELIA:  Min kitibha jerfa’ r-responsabilità tagħha.  

ONOR. OWEN BONNICI:  Hekk hu.  Fil-fatt se ntellgħuh jixhed u diġà ndikajna l-isem.

IS-SUR EMANUEL DELIA:  Tajjeb.

ONOR. OWEN BONNICI:  Ovvjament ġurnalist għandu obbligu jipproteġi dak li għandu jipproteġi.

IS-SUR EMANUEL DELIA:  Nirrispetta dan il-fatt, però jien qed nintalab inwieġeb għaliha din il-ħaġa.

ONOR. OWEN BONNICI:  Imma għad-domanda tiegħek ngħidlek li iva, se jkun hemm xhud f’dan is-sens.  Però lura għalik, u qed ngħidlek għalfejn qed indaħħlek bejn il-basla u qoxritha.  Inti ma ssemmejt imkien fil-gazzetta, fis-sens li ħadd ma qal li Emanuel Delia mar, però staqsejtek bħala li kont kap tas-segretarjat.  Inti weġibtni billi għedtli illi kieku qalulek kont tħassrilhom għax dik hija deċiżjoni ħażina.  

Dwar il-kampanja elettorali inti tajtni x’nifhem li fejn tidħol il-kampanja elettorali ta’ Dr. Gatt, inti kont iktar il-moħħ strateġiku, ma kontx dak...

IS-SUR EMANUEL DELIA:  L-użu tal-artiklu “il-” qabel “moħħ” jagħtini importanza ħafna iktar milli kelli.  Ma kont il-moħħ strateġiku xejn!

ONOR. OWEN BONNICI:  Mela min kien il-moħħ strateġiku?

IS-SUR EMANUEL DELIA:  Jien kont parti minn team.  Finalment id-deċiżjonijiet strateġiċi kien jeħodhom il-kandidat kif għandi nifhem li fil-kampanja elettorali tiegħek teħodhom inti.  Le, assolutament ma kont il-moħħ ta’ xejn u ma nissuġġerixxi lil ħadd jieħu l-pariri tiegħi fuq kif għandhom ikunu eżegwiti l-kampanji elettorali personali!  Kont nagħti l-kontribut tiegħi, minn dak li naf; xi pariri li tajt ittieħdu u oħrajn le.

ONOR. OWEN BONNICI:  Allura jekk ma kontx inti l-moħħ u ma kienx l-Onor. Claudio Grech lanqas, għax staqsejtu wkoll, min kien il-moħħ tal-kampanja?

IS-SUR EMANUEL DELIA:  Kif għedtlek, id-deċiżjonijiet strateġiċi kien jeħodhom il-kandidat.

ONOR. OWEN BONNICI:  Hawnhekk saret allegazzjoni, jew stqarrija bħala stat ta’ fatt, li f’waħda mill-kampanji elettorali, George Farrugia, li huwa operatur fix-xiri taż-żejt u ammetta hu stess li dak iż-żmien jekk ma tħallasx ma tiekolx,  kien tfaċċa f’waħda mill-attivitajiet ta’ Dr. Gatt, sab lil xi ħadd – meta staqsejtu min hu, nesa jew ma kienx jaf –  tah €2,000 u qallu li kienu għall-kampanja elettorali ta’ Dr. Gatt.  Issa jien ili nipprova nistaqsi lil min tahom dawn il-flus; l-Onor. Claudio Grech qal li mhux lilu, inti għandi nifhem li se tgħidli le wkoll għax qed tgħidli li ma kontx involut f’the actual interface man-nies, u allura għadni ma nafx min hi din il-persuna li rċeviet il-flus mingħand George Farrugia.  L-ewwel nett inti taf li kien hemm din l-użanza li n-nies jistgħu jmorru u jagħtu l-flus lill-Ministru?

IS-SUR EMANUEL DELIA:  Le, ma kenitx xi ħaġa li kont nara; qisek qed tiddeskrivi tieġ Sqalli ta’ films Amerikani tas-sebgħinijiet.  Qatt ma rajt lil xi ħadd jiġi f’xi attività politika u jistaqsi lil min se jagħti l-flus!  Bħalma nimmaġina li tagħmel inti meta tipprepara ruħek għal kampanji elettorali – għalkemm il-war chest ma nafx x’inhi – naf li jsiru kontribuzzjonijiet minn nies għalkemm ma naħsibx li huwa normali li jsiru f’avvenimenti bħal dawn.  Jista’ jkun li min hu, forsi ftiehem miegħu minn qabel u qallu li se jisponsorja l-kampanja elettorali u talbu biex jiltaqgħu dakinhar.  Jista’ jkun; ma nafx.  Din smajtha dakinhar.  Kieku jien kont f’attività bħal din, ma kienx se jiġi joffrihom lili għax probabbilment kien jaħsibni wieħed mill-mistednin u mmur bihom id-dar għax lili ma jafnix bħalma ma nafux jien.  Jiġifieri jien ma nafx lil min tahom u ma nistax ngħidlek iktar minn dak li taf.

ONOR. OWEN BONNICI:  Ma tarax li hija xi ħaġa li it’s not on li ministru ewlieni tal-gvern jista’ b’din il-faċilità kollha jirċievi donazzjonijiet mingħand Tom, Dick and Harry?

IS-SUR EMANUEL DELIA:  Nistgħu nagħmlu diskussjoni – ikun pjaċir tiegħi għax tinteressani ħafna, anke bħala veteran fallut ta’ kampanja elettorali – dwar kif għandhom ikunu regolati dawn id-donazzjonijiet, nistgħu nagħmlu diskussjoni dwar kif għandu jkun evitat dubju fuq nies li qed jagħmlu funzjoni purament pubblika u mhux qed ifittxu qligħ personali, u fuq nies li għandhom idea li meta qed ikunu sponsors għal proċess politiku, minflok qed jikkontribwixxu b’mod demokratiku għall-pajjiż, qed jagħmlu xi ħaġa li tinteressa lilhom u lil bwiethom, però ma naħsibx li din hi r-raġuni għalfejn qiegħed hawn.  M’iniex espert fuq is-suġġett, però naħseb li jkun utli li wieħed iħares lejn kif dan huwa regolat, jew mhux, f’Malta.

ONOR. OWEN BONNICI:  Kif taf, din id-diskussjoni saret, bil-liġi tal-finanzjament tal-partiti, u issa huwa regolat...

IS-SUR EMANUEL DELIA:  Qed nitkellem fuq il-kandidati, però safejn jien...

ONOR. OWEN BONNICI:  Iva, huwa regolat.

IS-SUR EMANUEL DELIA:  Illum ninsab ftit out of touch.  Jien naħseb li m’hu qed jiġi allegat xejn li ma kienx konformi mal-liġi fil-kuntest ta’ dak iż-żmien, però x’naħseb oġġettivament fuq kif kien isir il-proċess, eċċ, huwa sekondarju.  Inti qed tistaqsini nixhed dwar jekk nafx li ngħataw dawn il-flus, jekk nafx lil min ingħataw dawn il-flus, u jekk nafx b’riżultat ta’ dan, kenitx influwenzata xi deċiżjoni b’mod jew b’ieħor.  U jien, minn dak li naf, xhedt, le, le u le.  

ONOR. OWEN BONNICI:  Jekk inti kont Kap ta’ Segretarjat ta’ ministru li at any point in time fil-kampanja elettorali preċedenti seta’ jirċievi donazzjonijiet mingħand Tom, Dick and Harry, ma tħossokx skomdu li inti sservi f’dan it-tip ta’ setup?  Meta staqsejt lil Dr. Gatt qalli li hu lanqas kien jaf mingħand min kienu jiġu.  Jiġifieri any Tom, Dick and Harry seta’ jagħtih il-flus u għaliex ma kienx ikun jaf min tahomlu, huwa covered!  Jekk dik hijiex good governance, ma nafx, però dak huwa kif kien jirraġuna Dr. Gatt.  Meta imbagħad staqsejtu jekk jien bħala taxpayer nistax ikun naf min kien jirċevi l-flus, huwa ma ndikalix isem.  Qalli li kien hemm ċertu Tony li kien jieħu ħsieb il-kampanja, jidhirli li semma lill-Onor. Grech, u semma anke lilek.  (Interruzzjonijiet)  Iva, Tony Mifsud Bonnici għandu jkun.  Jiġifieri dan huwa l-mod ta’ kif jimxu l-affarijiet?

IS-SUR EMANUEL DELIA:  Ebda Tom, ebda Dick u ebda Harry ma qatt talabni appuntament biex jgħidli għaliex ma nagħmlux “hekk” minflok “hekk” għax hu kien ta  €2,000 lil Austin Gatt għall-kampanja elettorali tiegħu.  Din qatt ma ġrat.  Kieku ġie xi ħadd u qalli xi ħaġa f’dan is-sens, jien kelli struzzjonijiet ċari ħafna dwar x’kelli nagħmel; nibagħtu jixxejjer!  Però qatt ma ġrat u qatt ma ġrat għax naħseb li min jagħti donazzjoni lil Austin Gatt jaf eżattament x’jista’ jistenna jekk jipprova jilgħab logħba bħal dik.

ONOR. OWEN BONNICI:  L-ewwel indikajt persuna u għedtlek li jismu Ray, fil-fatt mhux Ray jismu imma Bernard Pace.  Does it ring a bell?

IS-SUR EMANUEL DELIA:  Yes it does.  Bernard Pace kien uffiċjal fis-segretarjat. 

ONOR. OWEN BONNICI:  U x’kien jagħmel?

IS-SUR EMANUEL DELIA:  Bernard Pace, fl-aħħar ħames snin, sa ftit xhur qabel bdiet il-kampanja elettorali, kien l-assistent tiegħi.

ONOR. OWEN BONNICI:  Inti taf li Bernard Pace, dakinhar li faqqgħet l-aħbar ikkomunika mal-familja Farrugia bil-għan li jsir dan l-inkontru?

IS-SUR EMANUEL DELIA:  Le, ma nafx.

ONOR. OWEN BONNICI:  Jekk kien l-assistent tiegħek, ma qallekx b’dan kollu?

IS-SUR EMANUEL DELIA:  Le, ma qallix.

ONOR. EDWARD ZAMMIT LEWIS:  Meta inti kont Kap tas-Segretarjat u l-Onor. Claudio Grech kien fil-kariga ta’ konsulent fil-ministeru, kontu taħdmu flimkien f’dak il-mument?  Kellkom xogħol li tagħmluh flimkien?

IS-SUR EMANUEL DELIA:  Iva, ġieli djalogajt miegħu.

ONOR. EDWARD ZAMMIT LEWIS:  Fuq xogħol qed ngħidlek, mhux fuq affarijiet personali.

IS-SUR EMANUEL DELIA:  Iva, fhimtek.

ONOR. EDWARD ZAMMIT LEWIS:  Din is-sitwazzjoni baqgħet sa lejliet l-elezzjoni?  Baqgħet sa wara l-elezzjoni?  Meta ntemmet ir-relazzjoni ta’ xogħol?

IS-SUR EMANUEL DELIA:  Ir-relazzjoni ta’ xogħol intemmet uffiċjalment mal-elezzjoni, però kellna diskors fuq policies tal-Gvern sa qabel l-elezzjoni għax naturalment, fl-aħħar tliet ġimgħat ta’ qabel l-elezzjoni m’intix se tagħmel inizjattivi politiċi ġodda.  Jiġifieri ma tantx kellna fuq xiex nitkellmu.

ONOR. EDWARD ZAMMIT LEWIS:  U wara l-elezzjoni?  Mhux qed nirriferi biss gaħl policies tal-Gvern.

IS-SUR EMANUEL DELIA:  Wara l-elezzjoni kellna ftit, però mhux fuq livell professjonali.  Kif għedtu intom, kien persuna li kont ili nafu ħafna snin u lqtajna soċjalment f’xi żewġ okkażjonijiet.

ONOR. EDWARD ZAMMIT LEWIS:  Tkellimtu fuq il-familja Farrugia u fuq dak li kien hemm fil-ġurnal Malta Today?

IS-SUR EMANUEL DELIA:  Le, f’ebda dettall.  Setgħet issemmiet, però ma dħalniex fil-merti.

ONOR. EDWARD ZAMMIT LEWIS:  Jiġifieri qed tgħidli li kontu titkellmu, kontu taħdmu flimkien, u każ bħal dan, li ħareġ b’din il-pubbliċità kollha li ngħata – ‘il hinn mill-merti tiegħu – ma ddiskutejtuhx sew bejnietkom?

IS-SUR EMANUEL DELIA:  Trid tgħidli x’kien ikun l-iskop ta’ dik id-diskussjoni.  Jekk kellniex xi idea li nippruvaw norkestraw il-mod kif inwieġbu din l-investigazzjoni...

ONOR. EDWARD ZAMMIT LEWIS:  M’għedtlekx hekk.  Inti fil-bidu sħaqt ħafna, u naqbel miegħek ħafna – hawnhekk hawn żewġ avukati, speċjalment l-Onor. Fenech Adami li jipprattika l-qorti – li inti xhud ta’ fatt.  Issa bħala fatt jien qed nistaqsik jekk iddiskutejthiex miegħu jew le.

IS-SUR EMANUEL DELIA:  Le, f’ebda dettall.

ONOR. EDWARD ZAMMIT LEWIS:  Le, xejn, jew le mhux fid-dettall?

IS-SUR EMANUEL DELIA:  M’iniex ċert jekk issemmietx, jiġifieri ma nistax neskludi li ssemmiet, però nista’ neskludi li dħalna fil-meriti tal-każ.

ONOR. EDWARD ZAMMIT LEWIS:  Onestament ma fhimtx ir-risposta.

IS-SUR EMANUEL DELIA:  Jien qiegħed taħt ġurament u ma nistax neskludi li ssemmiet, imma jekk tistaqsini nistax neskludi li tkellimt fuq George Farrugia, kienx jafu, kontx nafu jien, u jekk qattx iltqajna miegħu, nista’ ngħidlek li ma tkellimna fuq xejn minn dan.

ONOR. EDWARD ZAMMIT LEWIS:  Jien ma staqsejtekx hekk biss għax dik int kont diġà eskludejtha qabel, jien staqsejtek jekk iddiskutejtux il-fatti tal-każ, jiġifieri x’ħareġ, għax ma ħariġx biss il-każ George Farrugia, imma ħarġu fatti oħrajn.

IS-SUR EMANUEL DELIA:  Ma niftakarx.  Il-laqgħat li kellna kienu qosra ħafna, ma konniex waħedna biex nagħmluhom, u ma niftakarx x’intqal.  Jekk issemmiet, issemmiet fil-qosor ħafna, u ma dħalniex fil-meritu.

ONOR. OWEN BONNICI:  Mr Chairman, aħna m’għandniex aktar domandi.

THE CHAIRMAN:  M’hemmx iktar domandi lix-xhud min-naħa ta’ dan il-Kumitat, salv ovvjament li jekk tinqala’ l-ħtieġa, ix-xhud ikun jista’ jinġieb darb’oħra.  Sur Delia, tista’ tirtira.  Nirringrazzjawk.

Dan il-Kumitat qed jiġi aġġornat għall-4 ta’ Novembru, fis-6:30p.m. bix-xhud li jitħabbar aktar tard.  Il-ġurnata t-tajba lil kulħadd.

Fl-10:19a.m. il-Kumitat aġġorna.

